
El Piovan sbalordio da sto fracasso

     Corendo per la casa come un mato

     No sà se l'Anticristo o Satanasso

     Gabia roto el porton dal dito al fato,

     Prudente el Sacrestan no move passo,

     Trema in bareta a bigoli el Curato,

     E d'una pezza assae più bianco el nonzolo

     Fà senza braghe mostra del baronzolo.

Intanto con misura provisoria

     Ne la qual gà el marchese la so parte

     Ordina Tolomei, degno de storia

     E campion rispetabile de Marte

     Che per assicurarse la vitoria

     Senza perder momento sia da l'arte

     Pontelà quel porton in modo tal

     Che sortir più no possa l'anemal.

Za suso l'è in un bater de palpiera

     Del marchese agiutante a la presenza

     Che doto ne l'astuzia ne la guera

     Anema co l'esempio l'indolenza;

     Ma nel tempio un'oribile cagnera

     Fa l'Elefante reo de miscredenza

     E sacrileghi colpi el mena in ziro

     Su tuto quelo che ghe vien a tiro. 

Col nome sù de nobili casae

     Fate dal so furor barbaro segno

     Rote svola per aria squinternae

     Da trenta, se no più banche de legno,

     Le pile d'acqua santa sconquassae

     Le spande el brodo e da quel naso indegno

     Sant'Antonin paron del ricetacolo

     No garantisse Cristo in tabernacolo.

